
ЗАХИДАЛ 147

	 

	ЭНЭТХЭГ ОРОН ДАЙНЫ ӨМНӨХ ҮЕД

	 

	1933 оны гуравдугаар сарын 29

	 

	Энэтхэгийн тухай чамд бичсэнээс хойш их удав. Би тэр сэдэвтээ дахин орж, дайны өмнө Энэтхэг орон ямаршуу байсан тухай ярьж өгмөөр санагдав. Тэгээд тэр дурандаа автан бичиж байгаа маань энэ.

	Бид үүний өмнө бичсэн дэлгэрэнгүй хэд хэдэн захидалдаа Энэтхэгийн амьдралын янз бүрийн тал хийгээд арван есдүгээр зууны туршид Энэтхэгийг британи хэрхэн захирч байсан тухай нэгэнт ярилцсан билээ. Тэр үеийн голлох шинж гэвэл Энэтхэгт британийн ноёрхол бэхжиж, улмаар дарлал мөлжлөгөө хүчтэй болгож байсан явдал мөн. Цэргийн, иргэний, худалдааны˗эзэмшлийн гуравласан арми Энэтхэгийг эрхшээлдээ атгасан байлаа. Английн офицеруудын командалсан британийн зэвсэгт хүчин, энэтхэгийн хөлсний арми илтэд харийнхны эзэмшлийн зэвсэг болж байв. Хэний ч өмнө хариуцлага хүлээдэггүй, дээд зэргээр төвлөрсөн хүнд суртлын аппарат болох Иргэний албад бүр ч хүчтэй засаглалын үүрэг гүйцэтгэж байлаа. Эхний хоёр армиас дэмжлэг авдаг гурав дахь арми болох худалдааны арми хамгийн аюултай нь бөгөөд учир нь үндсэндээ мөлжлөг чухамхүү түүний эрх ашигт захирагдаж байв. Тэгэхдээ тэдний хэрэглэдэг мөлжлөгийн арга нь эхний хоёр армийнх шиг тийм ч илэрхий биш байлаа. Нэрд гарсан олон энэтхэг хүмүүс урт удаан хугацаанд, ямар нэг хэмжээгээр одоо ч эхний хоёр армийн эсрэг тэмцэн байхдаа гурав дахь армийг нэг их үнэлэн үздэггүй байсан бололтой.

	Энэтхэгийн талаар английн тууштай баримтлан явуулдаг бодлогын нэг зорилт нь ирээдүйд англичуудын хувь заяа тэднээс хамаарах бөгөөд Энэтхэгт тэдэнд түшиг тулгуур болж өгөх ёстой чинээлэг ангийнхныг бий болгох явдал байлаа. Тийм учраас англичууд феодалын хаад ноёдын байр суурийг бэхжүүлж, том газар өмчлөгчдийн ангийг бий болгож байснаар барахгүй, шашны хэрэгт оролцохгүй гэдэг нэрийдлээр нийгмийн консерватив үзлийг хөхүүлэн дэмжиж байлаа. Тэдгээр чинээлэг ангийнхан ч өөрсдөө улс орныг дарлан мөлжихийг хичээдэг, гагцхүү тэгж мөлжих замаар л амьдран оршиж болох байв. Энэтхэгт английн капитал том өмчтөн болсон байв.

	Английн төрийн зүтгэлтэн, Энэтхэгийн хэрэг эрхэлсэн яамны сайд лорд Солсберийн хэлсэн үгийг иш татах явдал их байдаг. Тэр үгийг хэн бүхэн мэдэх боловч би энд бас л иш татъя. Солсбери 1875 онд ингэж хэлж байлаа: «Энэтхэгийн цусыг нэгэнт л асгаруулах ёстойгоос хойш тэртэй тэргүй цус нь багадсанаас болж сульдсан судсыг биш, харин асар их, ядаж л хангалттай их цус гарах газрыг нь олж огтлох хэрэгтэй юм» гэжээ.

	Энэтхэг дэх британийн эзэмшил хийгээд англичуудын тэнд явуулж байсан бодлого олон зүйлийн хор уршиг тарьж, түүний зарим нэг нь англичуудад өөрсдөд нь ч сайнгүй болсон юм. Зарим үед аливаа нэг хүн үйлдсэн зүйлийнхээ үр дүнг тэр болгон хянаж чаддаггүйн адил улс үндэстэнд тийм чадвар бүр ч бага байдаг. Ямар нэгэн үйл ажиллагааны үр дүнд уг үйл ажиллагааг эсэргүүцэж, түүний сөрөг тэмцэж даван туулахад хүрдэг шинэ хүч гарч ирэх явдал маш олонтоо байдаг. Империализм үндсэрхэх үзлийг төрүүлж, капитализм ажилчдыг фабрикууд дээр олноор нь бөөгнөрүүлдэг бөгөөд тэгээд тэд эвлэлдэж нэгдэн капиталист өмчтөний эсрэг тулалдаж эхэлдэг юм. Аль нэг хөдөлгөөнийг багалзуурдан дарах, ард түмнийг нухчин дарахад чиглэсэн засгийн газрын залхаан цээрлүүлэх ажиллагаа нь хэрэг дээрээ ард түмнийг хатуужуулан бэхжүүлж, тэгснээрээ түүний эцсийн ялалтыг хангаж өгөх явдал олонтоо байдаг билээ.

	Энэтхэгт явуулж байсан английн аж үйлдвэрийн эздийн бодлого нь улс орныг улам бүр хөдөө аж ахуй орон болгож, өөрөөр хэлбэл улам бүр ажилгүй болсоор байсан олон хүн хотуудаас буцаж тосгонд очиход хүргэж байсныг бид ярьсан. Хүн амын илүүдэл тосгонд хүнд дарамт учруулж, тариачдын түрээслэх газрын хэмжээ багасаж, өөрөөр хэлбэл тэдний тариалах газрын талбай улам багассаар байв. Тэрхүү түрээс газрын ихэнх нь «үр ашиггүй» болсон байв, яагаад гэвэл газрын хэмжээ их биш учраас тариачид түүнээсээ амь зуухад хэрэгтэй наад захын ашиг орлого олж авч чаддаггүй байлаа. Гэвч тэдэнд өөр зам байхгүй байсан бөгөөд улам бүр өрд баригдан бахь байдгаараа л байгаад байхаас өөр аргагүй байв. Британийн засгийн газрын хөдөө аж ахуйчлах бодлого ялангуяа энэтхэгийн газрын өмчтөн, газар түрээслэгчид ажиллаж байсан нутгуудад байдлыг улам муутгасаар байв. Тийм нутагт ч, тариачдын өмч зонхилон байсан бусад нутагт ч засгийн газарт төлөх алба буюу түрээслэгчдийн түрээсийг төлөөгүй гэж тариачдыг газраас нь хөөн явуулж байжээ. Түүний уршгаар, бас шинээр ирж суугчид байнга газаргүй зовж байснаас болж тосгонд газаргүй хөдөө аж ахуйн ажилчдын маш олон хүнтэй шинэ анги бий болж, хөдөө нутагт нэг бус удаа аймшигт өлсгөлөн болж байв.

	Өмчөөсөө салсан олон хүнтэй тэр анги газар дээр ажиллахын хүслэн болж байсан ч гэсэн бүгдэд газар хүрэлцэхгүй байлаа. Газар өмчлөлийн систем ноёрхон байсан районуудад помешикууд газраар дутагдах явдлыг далимдуулан түрээсний төлбөрийн хэмжээг ихэсгэж байв. Түрээслэгчдийг хамгаалах зорилгоор гаргасан түрээсний тухай хуулиар тогтоосон тодорхой хувиас илүү гаргаж гэнэт түрээсний төлбөрийг нэмэгдүүлэхийг хориглосон байлаа. Тэглээ ч гэсэн түрээслэгчдээр элдэв төрлийн хууль бус алба төлүүлэх олон арга хэрэглэн уг хуулийг зөрчиж байг. Жишээ нь Ауд мужид байдаг нэг газрын өмчтөний эдлэн газар дээр тавин янзын нууц татвар хураадаг байсан гэж надад ярьж байв! Тэдгээрийн гол нь түрээслэгч эхлээд төлдөг байсан нэг ёсны нэмэгдэл татвар байлаа. Тэр бүх татварыг ядуу түрээслэгчид хэрхэн төлж чадах сан билээ? Тэд зөвхөн тосгоны банкны эздээс мөнгө зээлэх замаар л түүнийг төлж чадах байв. Гэтэл буцааж төлөх найдвар, боломж байхгүй аваас мөнгө зээлнэ гэдэг тэнэг явдал мөн. Тэгвэл ядуу тариачин хүн яах хэрэгтэй вэ? Тариачин хүн горьдлого тасарсан ч гэсэн яаж ийгээд жаахан ч болов сайжрал олохыг хичээн ямар ч үнээр болов газар дээр ажилласаар байхаас аргагүйд хүрдэг байв. Тийм байдлаас болж хэчнээн мөнгө зээллээ ч гэсэн помещикийн шаардлагыг хангаж чадахгүй болдог ба тэгээд газраасаа хөөгдөн арга буюу дахин газаргүй хөдөө аж ахуйн ажилчдын ангийн эгнээнд ордог байлаа.

	Газартай тариачид ч, газар түрээслэгчид, газаргүй хөдөө аж ахуйн бусад олон ажилчид ч нэгэн адил мөнгө хүүлэгчдийн золиос болж байжээ. Тэд өрнөөс яасан ч салж чадахгүй болдог байв. Ажил хийж жаахан мөнгө оллоо ч гэсэн түүнийгээ зээлийн хүүд цөмийг нь өгөөд дуусчихдаг, тэгээд өрийн хэмжээ хорогдсон юмгүй хэвээрээ л үлддэг байв. Мөнгө хүүлэгч тариачны байгаа бүхний нь юу ч үгүй хоослон хураагаад авчихад хориггүй байв. Хэрэг дээрээ тариачид тэдний хамжлагат албат болсон байлаа. Ядуу түрээслэгч хүн ямар нэгэн утгаар газрын эзэн ба мөнгө хүүлэгчийн давхар дарлалд байв.

	Тийм байдал удаан тогтнож чадахгүй байсан нь мэдээж хэрэг билээ. Тариачид өөрсдөд нь тавьсан ямар нэгэн шаардлагыг үнэхээр хангаж чадахаа больж, мөнгө хүүлэгчид мөнгө зээлэхээс татгалзан, тэр нь газрын эздэд цохилт болж хувирах цаг ирнэ. Энэ систем тогтворгүй болж, задарч эхэлж байгаа нь мэдэгдэж байна. Саяхан нийт орон даяар өрнөсөн хөдөө аж ахуйнхны үймээн нь уг системд ан цав гарч, удаан тэсэн тогтож чадахгүй болох нь харагдаг.

	Би түрүүчийнхээ нэг захидалд арай өөр шигээр бичсэн зүйлээ энд давтчихав уу гэж эмээнэ. Гэвч Энэтхэг бол нийгэмд тэргүүлэх байр эзэлсэн цөөн тооны дунд давхрааны хүмүүс биш, харин олон сая ядарсан тариачдын орон шүү гэдгийг л чамд ойлгуулах гэсэн юм.

	Өмчөөсөө хагацсан олон сая хүнтэй анги, газаргүй хөдөө аж ахуйн ажилчид бий болсон явдал том фабрик байгуулагдахад дөхөм үзүүлжээ. Нэгэнт хөлсөөр ажиллахад бэлэн хүрэлцэх хэмжээний, түүнээс ч илүү хүн байсан хойно тийм фабрик байгуулагдан ажиллаж болох байлаа. Өчүүхэн жаахан ч гэсэн газартай хүн бол түүнийгээ орхин явахыг хүсэхгүй нь мэдээж хэрэг. Тийм учраас газаргүй, ажилгүй олон хүн бэлэн байна гэдэг бол фабрикийн систем тогтох зайлшгүй нөхцөл болдог бөгөөд тийм ажилчид хэчнээн олон байх тусам цалин хөлсийг нь бууруулж, тэдэнд хяналт тавьж байхад фабрикийн эздэд хялбар юм.

	Чухам яг тэр үед Энэтхэгт гүйлгээнд оруулж болох нэлээд хэмжээний капиталтай болж чадсан дунд ангийнхан аажмаар бүрэлдэн тогтож эхэлсэн байв гэдгийг би чамд ярьсан билээ. Тийнхүү мөнгөтэй ч байсан, ажиллах хүчин ч байсан болохоор фабрик бий болж эхэлжээ. Гэвч Энэтхэг дэх хөрөнгө оруулалтын ихэнхийг гадаадынхан (англичууд) оруулж байлаа. Британийн засгийн газар фабрик байгуулахыг дэмжихгүй байв. Фабрик байгуулагдах нь Энэтхэгийг зөвхөн Английг түүхий эдээр хангаад, аж үйлдвэрийнх нь бүтээгдэхүүнийг хэрэглэдэг хөдөө аж ахуйн орон болгон хувиргах гэсэн бодлогод нь харшилж байжээ. Гэсэн ч Энэтхэгт машинт том аж үйлдвэр бий болж, британийн засгийн газар түүнд саад хийж чадахгүй тийм нөхцөл бүрдсэн байсныг би дээр өгүүлсэн билээ. Тийнхүү засгийн газар таалан үзэхгүй байлаа ч гэсэн фабрикууд байгуулагдаж эхэлжээ. Таалан үзэхгүй байсны нэг шалтаг нь Энэтхэгт оруулах машины тоног төхөөрөмжид гаалийн татвар ногдуулдаг явдал, нөгөө нэг шалтаг нь хөвөнд татвар ногдуулдаг явдал байв. Тэр бол хэрэг дээрээ энэтхэгийн хөвөн нэхмэлийн фабрикийн бүтээгдэхүүнд татвар ногдуулдаг гэсэн үг байв.

	Энэтхэгийн анхны аж үйлдвэрийн эздийн дотроос хамгийн нэрд гарсан хүн нь Жамшетджи Насараванжи Тата байлаа. Тэр аж үйлдвэрийн олон газар байгуулсны дотроос томоохон нь Сакчи ба Бихарт байдаг Татагийн компанийн төмөр боловсруулах, болд цутгах завод байв. Түүнийг 1907 онд суурийг нь тавьж. 1912 онд ашиглалтад оруулжээ. Металлургийн аж үйлдвэр аж үйлдвэрийн голлох салбарт орж байлаа. Одоо үед төмөртэй эсэхээс олон зүйл шалтгаалж байгаа бөгөөд металлургийн аж үйлдвэргүй орнууд үлэмж хэмжээгээр бусдын хараанд байхад хүрдэг. Татагийн заводууд бол асар том үйлдвэрийн газрууд билээ. Сакчи тосгон одоо нэгэнт Жамшедпур гэсэн нэртэй хот болон хувирч, түүнээс холгүй орших төмөр замын станцыг Татанагар гэдэг юм. Металлургийн заводууд цэргийн хэрэгсэл үйлдвэрлэдэг болохоор дайны үед онцгой ач холбогдолтой болдог байна. Дэлхийн дайн эхлэх үед Энэтхэгт Татагийн заводууд нэгэнт ажиллаж эхэлсэн байсан нь британийн засгийн газарт их тустай зүйл болсон ажээ.

	Энэтхэгийн фабрикуудад хөдөлмөрийн нөхцөл маш муу байлаа. Тэдгээр нь арван есдүгээр зууны эхэн үеийн английн фабрикуудад байсан шиг тийм муу байв. Нэгэнт газаргүй болсон олон хүн хийх ажил олдохгүй байсан болохоор цалин хөлс маш доогуур, ажлын өдөр маш урт байлаа. 1911 онд Энэтхэгт анхны фабрикийн хууль гарчээ. Тэр хуульд зааснаар эрэгтэйчүүдийн ажлын өдрийг арван хоёр цагаар, хүүхдийн ажлын өдрийг зургаан цагаар тогтоожээ.

	Тэдгээр фабрикууд газаргүй бүх ажилчдыг багтааж шингээж чадахгүй байлаа. Олон хүн Ассам хийгээд Энэтхэгийн бусад нутаг дахь цайны болон бусад тариалангийн газар очиж ажиллахаар явцгааж байлаа. Ажилчид тариалангийн аж ахуйнуудад түр очиж ажиллахдаа л хөлслөгчдийн хамжлага болон хувирсан байдаг байв.

	Энэтхэгийн ядуурч хоосорсон хоёр сая гаруй ажилчид бусад оронд дүрвэн гарчээ. Тэдний ихэнх нь Цейлон ба Малаккийн тариалангийн аж ахуйнуудад очиж байжээ. Түүнчлэн Маврикий (Энэтхэгийн далайд Мадагаскарын орчим байдаг). Тринидад (Өмнөд Америкийн эгц хойно орших). Фижийн (Австралийн ойролцоо байдаг) арлууд хийгээд бас Өмнөд Африк, Дорнод Африк, Британийн Гвианд (Өмнөд Америкт байдаг) очсон хүн ч олон байв. Ажилчид олон оронд гэрээгээр очсон бөгөөд тэр бол хэрэг дээрээ хамжлага нь болно гэсэн үг байлаа. Гэрээ гэдэг бол ажилчидтай болзож тохиролцсон баримт бичиг бөгөөд түүнд зааснаар ажилчид үйлдвэрийн эздийн боол болон хувирдаг байв. Ялангуяа Фижийн арлуудаас гэрээний системийн талаар аймшигтай олон яриа Энэтхэгт дэлгэрэх болсон тул Энэтхэгт түүнийг эсэргүүцсэн хөдөлгөөн болж улмаар уг системийг халжээ.

	Тариачдын тухай, ажиллах хүчин хийгээд гадаадад дүрвэн гарсан тухай зөндөө ярилаа. Тэр бол олон таван үггүй. хөөрхий ядуу, зовлон үзсэн Энэтхэгийн ард түмэн байв. Ам ангайж эхэлсэн цорын ганц анги бол шинэ дунд ангийнхан бөгөөд хэрэг дээрээ Английн төрүүлсэн тэр анги л английг шүүмжилж эхэлжээ. Тэр анги өссөнөөр бас үндэсний хөдөлгөөн өсөж. 1907—1908 онуудын хямрал болж. Бенгальд ард түмний хөдөлгөөн гарч, үндэсний конгресс хурц ширүүн, аядуу зөөлөн хоёр фракц болон задарч байсныг чи санаж байгаа биз. Англичууд дадсан аргаараа тэргүүний үзэлт бүлгүүдийг бут ниргэж, арай аядуу зөөлөн үзэл баримталж байгааг нь жижиг шинэтгэл хийх замаар өөрийн талд оруулахыг хичээж байлаа. Яг тэр үеэр мусульмануудыг үндэсний онцгой цөөнх хэмээн үзэх гэсэн улс төрийн шинэ санаа илрэн гарах болсон байв. Засгийн газар энэтхэгчүүдийг дотор нь хагаралдуулж, тэгснээрээ үндсэрхэх үзэл дэлгэрэх явдлыг саатуулах гэсэн зорилготойгоор тийм шаардлагыг дэмжиж байсан нь одоо нэгэнт тодорхой болсон юм.

	Тэр үед британийн засгийн газрын бодлого зохих амжилт олжээ. Локаманья Тилакийг шоронд хийж, намыг нь хаажээ. Энэтхэгчүүдэд эрх мэдэл өгдөггүй байсан засаг захиргааны талын зарим нэг шинэтгэл хийсэнд (тэр шинэтгэлийг тэр үед Энэтхэгт сууж байсан дэд ван. Энэтхэгийн хэрэг эрхэлсэн яамны сайд Морлийн нэрээр Минтогийн шинэтгэл хэмээн нэрлэх болсон байлаа) намын аядуу үзэлтнүүд халуун баяр хүргэж байв. Хэсэг хугацаа өнгөрсний дараа Бенгалийг хуваах явдлыг болиулсан нь бенгальчуудыг нэлээд тайвшруулсан байв. 1907 оноос хойш улс төрийн хөдөлгөөн дахин ерийн нэг кабинетынхны зугаа гаргах төдий зүйл болон хувирсан байлаа. Тийм учраас 1914 онд дайн эхлэх үед улс орны дотор улс төрийн идэвхтэй үйл ажиллагаа зогсонги болсон байв. Зөвхөн аядуу үзэлтнийг төлөөлсөн Үндэсний конгресс жилд ганц удаа хуралдаж, ямар нэгэн ёс болсон тогтоол гаргахаас өөр юу ч хийхийг больжээ. Үндсэрхэх үзэл уналтад орсон байлаа.

	Улс төрийн бодлогын зэрэгцээгээр Өрнөдтэй харилцах болсон нь бусад хүрээнд ч бас нөлөөлсөн байв. Уг нөлөө шинэ дунд ангийнхны (харин ард түмэн биш) шашны үзэл санаанд тусаж, Брахмо самаж, Арья самаж мэтийн шинэ хөдөлгөөн үүсэн гарахад хүргэж, кастын ялгааг багасгах болсон байв. Ялангуяа Бенгальд соёлын сэргэлт болж байв. Бенгалийн зохиолчид бенгаль хэлийг орчин үеийн Энэтхэгийн хэлний дотроос хамгийн баялаг хэл болгож, манай үеийн агуу их хүний нэг болох яруу найрагч Равиндранаат Таагурыг төрүүлж, Таагур одоо ч эсэн мэнд амьдран байгаа нь таатай хэрэг билээ. Бас Жогодиш Чендро Бош, Профулло Чондро Рай нарын зэрэг гайхамшигт эрдэмтэд Бенгалиас төрсөн юм. Энэтхэгийн өөр хоёр гарамгай эрдэмтэн Раманужам, Андра Секхара Венката Раман нарыг нэрлэн хэлж болох байна. Тийнхүү Энэтхэг үнэхээр Европын нөлөөнд суурилан шинжлэх ухааны талаар амжилт олж байлаа.

	Энд би бас нэг хүний нэрийг дурдаж хэлэх нь зүйтэй гэж үзэж байна, тэр бол зохиол бүтээлээ урду хэл дээр, ялангуяа перс хэл дээр бичдэг суут яруу найрагч Мухаммад Икбал билээ. Тэр үндсэрхэх үзлийг номлосон хэд хэдэн сайхан яруу найргийн зохиол туурвижээ. Харин харамсалтай нь тэр хожим нь (насан өндөр болсон хойноо) яруу найргаа орхиж, өөр зүйлд үйл ажиллагаагаа зориулсан юм.

	Дайны өмнөх жилүүдэд Энэтхэг орон тийнхүү улс төрийн хувьд нойрмог байхад, түүнээс алс хол орших өөр нэг орон Энэтхэгийн нэр төрийн төлөө эрэлхийлэн тэмцэж байлаа. Тэр бол энэтхэгийн хөдөө аж ахуйн олон ажилчин хийгээд зарим худалдаачид дүрвэн очсон Өмнөд Африк байлаа. Тэр оронд арьс өнгөөр ялгаварлан үзэх үзэл ихэд дэлгэрмэл учир дүрвэн очигсдыг элдэв янзаар доромжлон гадуурхдаг байжээ. Энэтхэгийн нэгэн залуу өмгөөлөгч шүүх хурал дээр үг хэлэхээр Өмнөд Африкт уригдан очиж байсан ажээ. Тэр хүн тэнд орогнон байсан эх орон нэгтнийхээ хэрхэн амьдарч байгааг хараад хорсон зэвүүцэж, аль болох аргаар тэдэнд туслахаар шийдсэн байлаа. Тэрээр мэргэжил, төрөл төрөгсдөө орхин санаа шулуудаж шийдсэн үйл хэрэгтээ бүх хүчээ зориулан олон жил нам гүм хөдөлмөрлөжээ. Тэр бол Мохандас Карамчанд Ганди байв. Өнөөдөр Энэтхэгт Гандийг хүүхэд бүр сайн мэддэг, хайрлан хүндэтгэдэг болсон бөгөөд харин тэр үед бол түүнийг Өмнөд Африкаас гадагш төдий л мэддэггүй байв. Тэгтэл түүний нэр гэнэт Энэтхэг даяар цуурайтан алдаршсан бөгөөд хүмүүс түүний тухай, түүний хийж байсан эрэлхэг тэмцлийг шагшин магтаж, бахдан ярилцах болсон байна. Өмнөд Африкийн засгийн газар тэнд оршин сууж байсан энэтхэгчүүдийг улам хяхан доромжлохоор шийдсэн байсан боловч тэд Гандийн удирдлагаар тэдэнд захирагдахаас татгалзжээ. Орон нутгаасаа алс хол оршин сууж, харанхуй бүдүүлэг, дарлалын туйлыг амсан байсан хөөрхий тэр ажилчин олон хийгээд хэсэг бүлэг жижиг худалдаачид тийм зоримог санаа сэднэ гэдэг бол гайхалтай явдал байв. Тэгэхдээ тэдний хэрэглэсэн арга бүр ч гайхалтай бөгөөд тэр бол тэмцлийн улс төрийн зэвсгийн хувьд дэлхийн түүхэнд шинэ зүйл байлаа. Тэр үеэс хойш бид түүний тухай олонтоо сонсох болсон билээ. Тэр бол Гандийн сатьяграх (тусгаар тогтнолын төлөө хүч хэрэглэхгүй тэмцэх гэсэн утгатай үг) буюу үнэнд хүрэх гэсэн үг юм.

	Сатьяграхыг бас «идэвхгүй эсэргүүцэл» гэсэн утгаар ойлгох нь байдаг боловч тэр бол буруу юм, учир нь сатьяграх бол тэмцлийн идэвхтэй хэлбэр юм. Хэдийгээр ахимса буюу хүч хэрэглэхгүй гэдэг утгыг тэр хадгалах боловч эсэргүүцэл үзүүлэхгүй гэсэн үг биш билээ. Ганди тийнхүү хүч үл хэрэглэх аргаар тэмцэж, Энэтхэг болон Өмнөд Африкт гайхагдах болж, эх орон нэгт эрэгтэй, эмэгтэй олон мянган хүн сайн дураараа Өмнөд Африкийн шоронд орох болсон тухай мэдээг Энэтхэгийн ард түмэн асар их сэтгэл хөдлөн, баяр бахдалтайгаар сонсон байсан ажгуу. Бид түүнийг сонсоод өөрийн оронд юу ч хийж чадахгүй, номхон хүлцэнгүй дарлагдан байгаадаа ичингүйрсэн бөгөөд бидний эх орон нэгтний тэрхүү зоригт үйл ажиллагааны жишээ нэр төрөө гэсэн бидний сэтгэлгээг сэргээх болсон юм. Тэрхүү зарга дорхноо Энэтхэгийг улс төрийн ичээнээс гаргаж, Өмнөд Африк руу мөнгө цутган очих болсон билээ. Тэгээд Ганди өмнөд африкийн засгийн газартай хэлэлцээ хийснээр уг тэмцэл зогссон юм. Тэр НЬ хэдийгээр тэр үед энэтхэгчүүдийн ялалт байсан нь маргаангүй боловч энэтхэгчүүд урьдын адил олон талаар хязгаарлагдмал эрхтэй хэвээр байсан ба өмнөд африкийн засгийн газар байгуулсан гэрээгээ дагаж мөрдөхгүй байсан нь мэдээгээр батлагдсан юм. Энэтхэг орон эрх чөлөөтэй болоогүй цагт бусад оронд оршин суугаа энэтхэгчүүдийн байдлын тухай асуудал бидний өмнө тавигдсаар байх болно. Энэтхэгчүүдийг эх оронд нь л хүндэтгэн үзэхгүй байхад бусад оронд суугаа энэтхэгчүүдийг хэн хүндэтгэн үзэх билээ? Бид эх орондоо эрх чөлөөтэй болох талаар өөрсдөдөө тусалж чадахгүй байж тэдэнд ямар нэгэн тусламж хэрхэн үзүүлж чадах сан билээ?

	Дайны өмнөх жилүүдэд Энэтхэг орны байдал иймэрхүү байлаа. 1911 онд Итали Түрэг рүү халдан довтлоход Энэтхэгчүүд Түрэгт талтай байгаагаа илэрхийлж байв. Учир нь Түрэгийг азийн, дорнодын гүрэн гэж үздэг, тэгээд ч Түрэг нийт энэтхэгчүүдтэй найрсаг харилцаатай байдаг байв. Ялангуяа энэтхэгийн мусульман шашинтан Түрэгийн султаныг халиф буюу исламын толгойлогч хэмээн үзэх учраас Түрэгт их талтай байлаа. Тэр үед бас панислам гэсэн яриа дэлгэрч, түүнийг үндэслэгч нь түрэгийн султан Абдул˗Хамид гэгч байлаа. 1912, 1913 оны Балканы дайн энэтхэгийн лалын шашинтны сэтгэлийг улам ч догдлуулж, найрамдалтай, сайн санаа өвөрлөн байгаагийн тэмдэг болгож Энэтхэгээс түрэгийн шархтагсдад туслах зорилгоор эмнэлгийн элч төлөөлөгч илгээж, түүнийг Улаан Хавирган Сарны Нийгэмлэг хэмээн нэрлэж байлаа.

	Түүний дараахан дэлхийн дайн эхэлж, Түрэг уг дайнд Английн дайсан болон оролцжээ. Гэвч тэр бол дайны үед хамаарах асуудал тул ингээд яриагаа зогсооё.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

